
Tuan-tuan dan Puan-puan

Assalamualaikum Warahmatullahi Wabarakatuh, Salam Sejahtera dan Salam

1Malaysia kepada semua hadirin yang hadir.

Alhamdulilah, syukur ke hadrat Allah SW.T. kerana dengan limpah kurniaNya, dapat
kita bersama-sama pada petang ini untuk Majlis Pelancaran Program 1Malaysia
Mobile Hawkers. Saya juga berasa berbesar hati serta merakamkan ucapan terima
kasih di atas kesudian YB Datuk Seri Utama Tengku Adnan bin Tengku Mansor,
Menteri Wilayah Persekutuan merangkap Ahli Parlimen Putrajaya yang telah sudi
datang dan akan merasmikan program 1Malaysia Mobile Hawkers kita pada petang
ini. Saya juga turut mengalu-alukan semua jemputan yang sudi meluangkan masa

untuk hadir pada majlis petang ini.

Para hadirin yang dihormati sekalian,

1. Kita semua berasa kagum dan berbangga dengan kemakmuran dan kemajuan
Putrajaya sebagai sebuah bandar yang teratur, cantik dan terkenal di mata
dunia. Putrajaya yang memiliki kecantikan dan kehebatan bangunan-bangunan
yang iconic serta masjid juga terkenal sebagai bandar dalam taman kerana
lebih 40 peratus kawasan Putrajaya adalah taman-taman awam yang dibina

khas sebagai kawasan rekreasi dan riadah untuk masyarakat. Keindahan

Putrajaya sememangnya tidak dapat digambarkan dengan kata-kata. Pada
hakikatnya, Putrajaya menawarkan lebih daripada sekadar tempat berurusan
dengan kakitangan kerajaan. Kita ucapkan tahniah kepada YB Datuk Seri Utama
Tengku Adnan selaku Ahli Parlimen dan Menteri Wilayah Persekutuan di atas
usaha beliau bersama Kementerian Wilayah Persekutuan memajukan Putrajaya.
Di atas penghormatan inilah kita turut menjemput YB Datuk Seri Utama Tengku
Adnan untuk merasmikan pelancaran program petang ini. Pelancaran program
petang ini juga secara tidak langsung menterjemahkan usaha KPDNKK di dalam
memajukan aktiviti ekonomi untuk para usahawan, penduduk mahupun

pengunjung di Putrajaya.

Program 1Malaysia Mobile Hawkers ini adalah projek yang turut melibatkan
kerjasama antara KPDNKK dengan agensi-agensi Kerajaan yang lain seperti
Kementerian Kesihatan Malaysia, Unit Kerjasama Awam Swasta (UKAS),
Kementerian Pelancongan dan Kebudayaan Malaysia (MOTAC), Bahagian
Pengurusan Hartanah (BPH) JPM, Persatuan Penjaja dan Peniaga Kecil Putrajaya
serta beberapa lagi Kementerian dan Agensi yang berkaitan. Dan yang paling
utama, program ini tidak akan berjaya diadakan sekiranya tidak mendapat
kelulusan tapak oleh Perbadanan Putrajaya iaitu Pihak Berkuasa Tempatan di
bawah Kementerian Wilayah Persekutuan. Oleh yang demikian, kita ucapkan
terima kasih kepada Perbadanan Putrajaya yang telah memberi kelulusan
tersebut. Buat permulaan Program 1Malaysia Mobile Hawkers ini dilaksanakan
secara projek perintis (pilot project) di Putrajaya dengan penyertaan sepuluh
(10) peserta perniagaan. Jika para peserta berjaya mengekalkan disiplin,
menjaga kebersihan, maju serta mendapat sambutan ramai, inshaallah kita
akan mengkaji semula penambahbaikan program ini seperti kemungkinan
penambahan peserta, naiktaraf tapak, menambah lokasi baru mahupun
meluaskan program ini ke seluruh negara. Saya juga difahamkan bahawa
kementerian Wilayah Persekutuan turut mengadakan bengkel pada 13 dan 14
Mac 2016 untuk menyediakan Garis Panduan model perniagaan bergerak ini

yang turut dihadiri oleh wakil KPDNKK dan PBT lain. Kita mengharapkan agar

3



Garis Panduan tersebut akan dapat memberi keseragaman dan panduan

kepada perniagaan bergerak ini.

Para hadirin yang dihormati sekalian,

3.

Pihak kerajaan berharap agar Program 1Malaysia Mobile Hawkers ini akan
dapat memberi dimensi baru kepada trend model perniagaan masa kini. Saya
menyeru kepada para peserta perintis ini untuk menunjukkan disiplin yang
tinggi di dalam menjalankan perniagaan masing-masing. Saya ingin
mengingatkan kepada para peserta program ini agar mematuhi segala
peraturan yang telah ditetapkan. Walaupun dengan jumlah peserta permulaan
yang hanya 10 perserta, saya berdoa agar ianya kelak akan menjadi satu contoh
program dan inisiatif kerajaan yang bukan sahaja berjaya memberi manfaat
kepada peniaga, malah ianya akan turut menjadi sebutan dan menjadikan salah
satu aktiviti wajib lawat ( @ must visit activity ) kepada para pengunjung. Bukan
itu sahaja, malah kita mahu lihat tapak mobile hawkers Hot Spot kita pada
petang ini turut menjadi popular dan terkenal di dalam enjin carian ( search

engine ) di internet .

Akhir kata, saya sekali lagi mengucapkan setinggi penghargaan kepada semua
yang hadir pada petang ini terutama kepada YB Datuk Seri Utama Tengku
Adnan bin Tengku Mansor yang sudi bersama-sama kita pada petang ini.
Kepada para peserta, saya ucapkan selamat maju jaya dan semoga perniagaan

terus maju pada masa hadapan serta memberi rezeki yang bermanfaat.

Sekian, wassalamualaikum, warahmatullahi wabarakaatuh dan terima kasih.



